Salm 42
(Yr ail gasgliad o Salmau 42—72) 

Gweddi ffoadur 
1 Fel hydd yn brefu am ddiod o ddŵr, dw i'n hiraethu go iawn amdanat ti, O Dduw. 

2 Mae gen i syched am Dduw, y Duw byw; O, pryd ga i fynd eto i sefyll o'i flaen yn ei deml? 

3 Dw i'n methu bwyta, ac yn crïo nos a dydd, wrth iddyn nhw wawdio'n ddiddiwedd, “Ble mae dy Dduw di, felly?” 

4 Wrth gofio hyn i gyd dw i'n teimlo mor drist! Cofio mynd gyda'r dyrfa i dŷ Dduw; gweiddi a moli'n llawen gyda phawb arall wrth ddathlu'r Ŵyl! 

5 F'enaid, pam rwyt ti'n teimlo mor isel? Pam wyt ti mor anniddig? Rho dy obaith yn Nuw! 

Bydda i'n moli Duw eto am iddo ymyrryd i'm hachub i! 

6 O fy Nuw, dw i'n teimlo mor isel. Felly dw i am feddwl amdanat ti tra dw i'n ffoadur yma. Yma mae'r Iorddonen yn tarddu o fryniau Hermon a Mynydd Misar; 7 lle mae sŵn dwfn y rhaeadrau yn galw ar ei gilydd. Mae fel petai tonnau mawr dy fôr yn llifo trosta i! 

8 Ond dw i'n profi gofal ffyddlon yr ARGLWYDD drwy'r dydd, ac yn y nos dw i'n canu cân o fawl iddo ac yn gweddïo ar y Duw byw. 

9 Dw i'n gofyn i Dduw, fy nghraig uchel, “Pam wyt ti'n cymryd dim sylw ohono i? Pam mae'n rhaid i mi gerdded o gwmpas yn drist, am fod y gelynion yn fy ngham-drin i?” 
10 Mae'r rhai sy'n fy nghasáu i yn gwawdio; ac mae'n brathu i'r byw wrth iddyn nhw wawdio'n ddiddiwedd, “Ble mae dy Dduw di, felly?” 

11 F'enaid, pam wyt ti'n teimlo mor isel? Pam wyt ti mor anniddig? Rho dy obaith yn Nuw! Bydda i'n moli Duw eto am iddo ymyrryd i'm hachub i! 

......................
(Er gwybodaeth: roedd Salmau 42 a 43 yn un Salm yn wreiddiol.  Rydyn ni’n gwybod hyn wrth edrych ar eu ffurf a’r geiriau sy’n cael eu hailadrodd yn 42:5; 42:11 a 43:5.)
Ffoadur ydy person sydd heb gartref parhaol. Mae ffoadur yn aml yn gorfod crwydro o le i le yn chwilio am loches. Dydyn ni ddim yn siŵr pwy sgwennodd y Salm hon, ond mae ganddo broblemau: yn y gorffennol roedd o’n medru mynd i’r deml yn Jerwsalem (adn.4), ond erbyn hyn dydy o ddim yn gallu mynd yno (adn. 2). Roedd yn bell o Jerwsalem, tua 200km i'r gogledd o’r ddinas (adn. 6).

Gan mai gweddi ffoadur ydy teitl y Salm mae’n amlwg bod y Salmydd mewn trybini. 
Mae’r Salmydd yn ddigalon ac yn isel ei ysbryd. Gan fod popeth yn mynd o’i le iddo ar un olwg mae’n teimlo’n bell oddi wrth Dduw. Mae o’n hiraethu am gael bod yn agos at Dduw a chael mwynhau ei gwmni. Mae’n disgrifio ei hun fel hydd (carw) yn brefu am ddiod o ddŵr. Mae syched yn beth ofnadwy ac roedd y Salmydd yn cymharu syched corfforol hefo’r syched yn ei enaid am Dduw. 

Hyd yn oed os ydyn ni’n sylweddoli hynny neu beidio mae gan bob enaid syched am Dduw. Sgwrsiodd Iesu hefo gwraig wrth ymyl ffynnon Jacob yn Sychar, a dyma fe’n dweud wrthi, 

 “Bydd syched eto ar bawb sy'n yfed y dŵr yma, ond fydd dim syched byth ar y rhai sy'n yfed y dŵr dw i'n ei roi. Yn wir, bydd y dŵr dw i'n ei roi yn troi'n ffynnon o ddŵr y tu mewn iddyn nhw, fel ffrwd yn llifo i fywyd tragwyddol.” (Ioan 4: 13-14)

Mae cael perthynas iawn hefo Duw yn rhoi hwb i’r enaid, yn union fel mae dŵr glân oer yn rhoi hwb i’r corff ar ddiwrnod poeth.
Ar un adeg roedd y Salmydd wedi mwynhau cyd-addoli yn y deml hefo pobl Dduw, ond rŵan mae o’n teimlo ei fod ar ei ben ei hun, ac mae eraill yn ei wawdio ac yn dweud pethau cas wrtho. Maen nhw’n ymosod arno wrth ymosod ar ei Dduw, a thrio eu gorau i sigo ei ffydd, “Ble mae dy Dduw di, felly?”
Mae yna nifer o frawddegau’n cael eu hailadrodd yn y Salm. Mae’r pwyslais ar ba mor isel mae’r Salmydd yn teimlo. Ac eto mae o’n trio ei orau i siarsio ei hun i edrych ar Dduw a gobeithio. Mae ei ffydd fel petai’n siarad gyda, ac yn gwrthwynebu ei ofnau.  Yn ei galon mae o’n credu y bydd Duw yn ymyrryd i'w achub (adn. 5 ac 11).
Drwy ei holl dreialon mae’r Salmydd yn dal ati i weddïo a chanu mawl i Dduw. Mae o’n mynd â’i holl broblemau a gofidiau at yr Arglwydd mewn gweddi. Mae hyn yn arwydd clir y dylai pob Cristion sy’n wynebu trafferthion ymddwyn yn yr un ffordd.   

Yn adnod 9 mae o’n cyfeirio at Dduw fel ei graig, yn union fel rydyn ni wedi darllen nifer o weithiau yn y Salmau blaenorol (am enghreifftiau darllena Salmau 18, 19). Mae craig yn gadarn ac yn ddibynadwy. Yn Salm 27:5 mae Dafydd yn hyderus y bydd Duw yn gosod ei draed  ar graig ddiogel, allan o gyrraedd y gelyn. Er bod awdur y Salm hon yn isel ei ysbryd mae o’n dangos yr un sicrwydd. Duw yw ei graig.
Dyma eiriau emyn poblogaidd sy’n dilyn yr un thema,

Fel yr hydd a fref am ddyfroedd,

Felly mae fy enaid i

Yn dyheu am fod yn agos

Er mwyn profi’th gwmni di.

Ti dy hun yw fy nerth am tŵr, 
A chyda thi, rwyf finnau’n siŵr
Mai tydi yw serch fy nghalon,
Ac, O Dduw, addolaf di. *

